
 

 

 

Reykjavík 9.4.2021 

 

Efni: Athugasemdir Íslandsdeildar Amnesty International vegna væntanlegrar tillögu til 
þingsályktunar um framkvæmdaáætlun í málefnum innflytjenda fyrir árin 2021-2024 

Íslandsdeild Amnesty International fagnar framkomnum drögum að framkvæmdaáætlun í málefnum 
innflytjenda fyrir árin 2021-2024. Ljóst er að drögin að áætluninni eru metnaðarfull og miða vel að 
samfélagi þar sem allir geta verið virkir þátttakendur, óháð þjóðerni eða uppruna.  
  
Íslandsdeild Amnesty International bendir á mikilvægi mannréttindamiðaðrar nálgunar við 
stefnumótun um málefni innflytjenda. Miklu máli skiptir að lögð sé rík áhersla á mannréttindi 
innflytjenda í framkvæmdaáætluninni, bæði varðandi einstaka liði hennar sem og við framkvæmd 
hennar. 
  
Deildin óskar eftir að koma eftirfarandi athugasemdum um einstaka liði framkvæmdaáætlunarinnar á 
framfæri:  
 
 A. Samfélagið  
 

A.4. Íslandsdeild Amnesty International fagnar áherslu á fræðslu í menningarfærni og -næmni til 
starfsfólks ríkis og sveitarfélaga en telur jafnframt mikilvægt að starfsfólk fái ítarlega fræðslu um 
mannréttindi og stöðu mannréttinda í þeim löndum sem innflytjendur og flóttafólk kemur helst frá. 
Þetta mun ekki einungis veita starfsfólki innsýn í reynsluheim rétthafa heldur 
einnig skerpa á þekkingu á alþjóðlegum mannréttindum, mannréttindakerfum og -stöðlum.  
 
A.6. Íslandsdeild Amnesty International fagnar enn fremur áherslu á aðgengi að fræðslu og 
upplýsingum um íslenskt samfélag fyrir innflytjendur og flóttafólk og hvetur til þess að fræðsla um 
stöðu mannréttinda hér á landi ásamt fræðslu um réttindi og skyldur rétthafa í íslensku 
samfélagi verði virkur þáttur í samfélagsfræðslunni.  
 
 B. Fjölskyldan 
  
B.1. Íslandsdeild Amnesty International telur mikilvægt að kynningarefni til barna og foreldra um 
íþrótta- og æskulýðsstarf verði unnið með mannréttindamiðaðri nálgun og að réttindi barna um 
þátttöku í íþrótta- og æskulýðsstarfi samkvæmt Barnasáttmála Sameinuðu þjóðanna verði kynnt.  
 
B.6. Mikilvægt er að í fræðslu fyrir þolendur og gerendur ofbeldis sé lögð áhersla á mannréttindi og 
skyldur. Einnig er nauðsynlegt að þjónustu- og viðbragðsaðilar fái ítarlega fræðslu um mannréttindi 
og stöðu mannréttinda í þeim löndum sem innflytjendur og flóttafólk kemur helst frá. Þetta mun ekki 
einungis veita starfsfólki innsýn í reynsluheim rétthafa heldur einnig skerpa á þekkingu á alþjóðlegum 
mannréttindum, mannréttindakerfum og -stöðlum.  
 
 E. Flóttafólk  

 

E.4. Íslandsdeild Amnesty International fagnar því að sérstök áhersla verði lögð á fræðslu til 
flóttafólks og fagaðila sem koma að þjónustu við flóttafólk en leggur jafnframt áherslu á mikilvægi 



 

 

fræðslu um mannréttindi til flóttafólks sérstaklega en einnig fagfólks sem kemur að þjónustu við 
þennan viðkvæma hóp.   
 

E.5.& E.6. Deildin fagnar því að bæta skuli verklag vegna móttöku fylgdarlausra barna og lögð sé 
áhersla á að fylgdarlaus börn og ungmenni sem hafa fengið vernd fái stuðning við að taka sín fyrstu 
skref hér á landi. Íslandsdeild Amnesty International ítrekar mikilvægi þess að réttindi barna séu höfð 
að leiðarljósi við bætt verklag og aukinn stuðning, í samræmi við Barnasáttmála Sameinuðu þjóðanna 
og önnur íslensk lög, ásamt mannréttindasamningum sem Ísland hefur skuldbundið sig til að 
framfylgja.   
 

E.7.  Íslandsdeild Amnesty International fagnar áætlunum um aukna þjónustu við flóttafólk á 
vinnumarkaði og leggur áherslu á að fræðsla um réttindi og skyldur á vinnumarkaði er nauðsynlegur 
hluti af farsælli atvinnuþátttöku flóttafólks. Það er því mikilvægt að hafa mannréttindi og 
vinnuréttindi sérstaklega að leiðarljósi.  

Anna Lúðvíksdóttir, 

framkvæmdastjóri Amnesty International 

 


